
საქართველოს ეროვნული ბანკის პრეზიდენტის 

ბრძანება № 328

1999 წლის 31 დეკემბერი
 ქ. თბილისი

„სალაროს მეურნეობის შესახებ“ დებულების დამტკიცების თაობაზე

1. საქართველოს ეროვნული ბანკის ორგანული კანონის 73-ე მუხლის, საქართველოს პრეზიდენტის 1998 წლის 25 სექტემბრის №647 განკარგულების მოთხოვნათა შესაბამისად, დამტკიცდეს დებულება "სალაროს მეურნეობის შესახებ".

2. აღნიშნული დებულება ამოქმედდეს გამოქვეყნებისთანავე.

ი. მანაგაძე

დებულება სალაროს მეურნეობის შესახებ


მუხლი 1. ზოგადი დებულებები

1. მოცემული დებულება ვრცელდება სამოქალაქო კოდექსით განსაზღვრულ იურიდიულ პირებზე (როგორც საჯარო, ასევე კერძო სამართლის); სამინისტროებზე, სახელმწიფო დეპარტამენტებზე და სხვა სახელმწიფო უწყებებზე; ორგანიზაციულ წარმონაქმნებზე, რომლებიც არ არიან იურიდიული პირები; აგრეთვე ინდივიდუალურ მეწარმეებზე, რომელთა სამეურნეო წლის ამონაგები აღემატება ორმოცი ათას ლარს (შემდგომში პირები).

2. დებულების მიზანია "საქართველოს ეროვნული ბანკის ორგანული კანონის" შესაბამისად ეროვნული ბანკის ძირითადი ამოცანის, ეროვნული ფულის ერთეულისა და მისი მსყიდველობითი უნარის, ფასების სტაბილურობისა და ფულად-საკრედიტო პოლიტიკის უზრუნველყოფისათვის ნაღდი ფულის მიმოქცევის ოპტიმიზაცია და პირებს შორის ნაღდი ანგარიშსწორების მოწესრიგება.

3. აღნიშნული წესი არ ვრცელდება საკრედიტო დაწესებულებებზე, კავშირგაბმულობისა და ფოსტის სამინისტროს სისტემის ორგანიზაციებზე, ლომბარდებისა და ვალუტის გადამცვლელ პუნქტებზე.

4. საკრედიტო დაწესებულებებისათვის სალაროს ოპერაციების წარმოების წესს განსაზღვრავს ეროვნული ბანკი, ხოლო კავშირგაბმულობისა და ფოსტის სამინისტროში შემავალი ორგანიზაციებისათვის კი - კავშირგაბმულობისა და ფოსტის სამინისტრო, ეროვნულ ბანკთან შეთანხმებით.

5. ლომბარდები სალაროს მეურნეობას წარმართავენ "საკრედიტო დაწესებულებებში საკასო ოპერაციების წარმოების წესების შესახებ" საქართველოს ეროვნული ბანკის 1998 წლის 24 ივლისის №66 ა ბრძანებით დამტკიცებული დებულების შესაბამისად, ხოლო ფიზიკური და არასაბანკო იურიდიული პირების ვალუტის გადამცვლელი პუნქტები, "ფიზიკური და არასაბანკო იურიდიული პირების ვალუტის გადამცვლელი პუნქტების ლიცენზირებისა და მათი საქმიანობის რეგულირების შესახებ" საქართველოს ეროვნული ბანკის 1999 წლის 29 იანვრის №4 ბრძანებით დამტკიცებული ინსტრუქციის შესაბამისად.

6. პირები, რომლებზედაც ვრცელდება მოცემული დებულება ვალდებულნი არიან სამუშაო დღის ბოლოს ნაღდი ფულის ამონაგები შეიტანონ მომსახურე საბანკო დაწესებულებაში თავიანთ ანგარიშზე. ის პირები, რომლებიც საქმიანობის სპეციფიკიდან გამომდინარე (რესტორნები, კინოთეატრები, თეატრები, კაზინოები და სხვ.) ნაღდი ფულის შემოსავლებს ღებულობენ საბანკო დღის დამთავრების შემდეგ, ვალდებულნი არიან ნაშთებს ზემოთ ნაღდი ფულის ამონაგები მომსახურე საბანკო დაწესებულებაში შეიტანონ არა უგვიანეს მომდევნო სამუშაო დღისა. მიმდინარე საჭიროებისათვის ყოველი სამუშაო დღის ბოლოს აღნიშნული პირები დამოუკიდებლად განსაზღვრავენ სალაროში ნაღდი ფულის ნაშთის მოცულობას.

7. ნაღდი ფულის ნაშთის მოცულობა "მეწარმეთა შესახებ" საქართველოს კანონით რეგისტრირებული პირებისათვის განისაზღვრება ყოველთვიურად, მათ მიერ წინა თვეში საგადასახადო ინსპექციაში წარდგენილი, დამატებული ღირებულების დეკლარაციაში მითითებული საქონლის (სამუშაოს, მომსახურების) რეალიზაციით მიღებული მთლიანი ამონაგების (დღგ-სა და აქციზის ჩათვლით) მიმართ შემდეგი ოდენობით:

	№
	საქონლის (სამუშაოს, მომსახურების) რეალიზაციით მიღებული თვიური ამონაგები
	ნაღდი ფულის ნაშთი სალაროში

	1
	2
	3

	1
	50.000 ლარამდე
	ამონაგების 0,3 %

	2
	50.000 – დან 100.000 ლარამდე
	150 ლარი + 50.000 ლარს ზევით თანხის 0,2 %

	3
	100.000 და ზევით
	250 ლარი + 100.000 ლარს ზევით თანხის 0,1 %


8. ზემოაღნიშნული დეკლარაციის არარსებობისას ამონაგების მოცულობა და შესაბამისად ნაღდი ფულის ნაშთების ოდენობა განისაზღვრება საწარმოს საბუღალტრო მონაცემების საფუძველზე. თუ სალაროს ნაშთის განსაზღვრისათვის საბაზისო თვეში საწარმოს არ გააჩნია ამონაგები, სალაროს ნაშთი საანაგარიშო თვეში განისაზღვრება წინა პერიოდის მონაცემთა საფუძველზე. ამ მონაცემთა არ არსებობისას, სალაროს ნაშთი განისაზღვრება საანგარიშო თვეში ამონაგების საპროგნოზო მაჩვენებლიდან.

9. ანალოგიურად განისაზღვრება სალაროს ნაშთი სხვა პირებისათვის მათი დაფინანსების ოდენობის შესაბამისად. ძალოვანი სამინისტროების სალაროებში ნაღდი ფულის ნაშთები განისაზღვრება ეროვნულ ბანკთან შეთანხმებით.

10. ზემოაღნიშნული პირები ვალდებული არიან სალაროს ყოველდღიური ნაშთის ლიმიტს ზემოთ არსებული ნაღდი ფული საანგარიშო დღის ბოლოს ჩააბარონ იმ საბანკო დაწესებულებას, სადაც გახსნილი აქვთ ანგარიში. ნაღდი ფულის ჩაბარების პირობები განისაზღვრება მომსახურე ბანკთან ხელშეკრულებით.

11. იურიდიულ პირებს უფლება აქვთ ყოველდღიური ნაშთების ზევით არსებული ნაღდი ფული შეინახონ მხოლოდ ხელფასების, პრემიების, პენსიების, დახმარებებისა და სტიპენდიების გასაცემად, სამი სამუშაო დღის განმავლობაში ბანკიდან ფულის გამოტანის დღის ჩაუთვლელად.


მუხლი 2. სალაროს მეურნეობის ორგანიზაცია

1. სალაროს მეურნეობის ორგანიზაცია ევალება ხელმძღვანელობას.

2. მოლარის ძირითად ფუნქციას წარმოადგენს სალაროდან ნაღდი ფულის მიღებისა და გაცემის ოპერაციების შესრულება. მოლარე ვალდებულია, იცოდეს ბაკნოტებისა და მონეტების ვარგისიანობის განსაზღვრის წესები, მათი დამცავი ნიშნები, ყალბი ან საეჭვო ბანკნოტებისა და მონეტების გამოვლენისას მოახდინოს რეაგირება საქართველოს ეროვნული ბანკის მიერ დადგენილი წესების შესაბამისად.

3. პირები, რომლებიც ახორციელებენ "საქართველოს რესპუბლიკის მოსახლეობასთან ფულადი ანგარიშსწორების განხორციელებისას საკონტროლო-საკასო აპარატების გამოყენების შესახებ" საქართველოს სახელმწიფო მეთაურის 1995 წლის 13 სექტემბრის №352 ბრძანებულებით განსაზღვრულ სავაჭრო ოპერაციებსა და მომსახურებას, ვალდებულნი არიან მოსახლეობასთან ფულადი ანგარიშსწორება აწარმოონ მხოლოდ საკონტროლო-საკასო აპარატების გამოყენებით.

4. ზემოაღნიშნული პირები ვალდებული არიან მთავარ სალაროსთან ერთად ჰქონდეთ საოპერაციო სალაროც, რომლის დანიშნულებაა მომხმარებელთა მომსახურება საკონტროლო - საკასო აპარატების მეშვეობით.

5. საკონტროლო - საკასო აპარატების გამოყენების, რეგისტრაციის და ტექნიკური მომსახურების პირობები განისაზღვრება საქართველოს ფინანსთა სამინისტროს 1996 წლის 29 მარტის №4/2 დადგენილებით.

6. ყოველ საკორნტროლო - საკასო აპარატზე იხსნება ხელმძღვანელისა და მთავარი ბუღალტრის ხელმოწერით დამოწმებული ზონარგაყრილი, გვერდებდანომრილი, ლუქიანი მოლარის წიგნი, რომელიც სავალდებულო რეგისტრაციაში უნდა გატარდეს შესაბამის საგადასახადო ინსპექციაში.

7. ყოველი სამუშაო დღის დასაწყისსა და ბოლოს, ფიქსირდება საკონტროლო - საკასო აპარატის მაჩვენებლები, რომელიც შეიტანება მოლარის წიგნში, სამუშაო დღის ბოლოს, საოპერაციო სალაროს მოლარე ნაღდ ფულს აბარებს მთავარ სალაროში, სადაც გამოიწერება შემოსავლის ორდერი. ამ ორდერის მონაცემები შეიტანება მოლარის წიგნში. სალაროს ოპერაციების დასრულების შემდეგ, ყველა მონაცემი უნდა დაემთხვეს ერთმანეთს.


მუხლი 3. სალაროს გაძღოლის წესი

1. სალაროს ოპერაციების დოკუმენტური გაფორმება და მათი ასახვა საბუღალტრო რეესტრებში ხორცილდება "საქართველოში ბუღალტრული აღრიცხვის და ანგარიშგების შესახებ" დებულების მოთხოვნათა შესაბამისად.

2. სალაროში ნაღდი ფული მიიღება მხოლოდ  შემოსავლის ორდერით, რომელსაც აქვს ორი მხარე. ორდერის შუაში ჩამოსახევ ხაზზე ისმება ორგანიზაციის ბეჭედი. ფულის შემომტანზე გაიცემა მთავარი ბუღალტრისა და მოლარის ხელმოწერით დადასტურებული, შემოსავლის ორდერის მეორე ნაწილი-ქვითარი, რომელზეც იქნება პირის მრგვალი ბეჭდის ნახევარი. სალაროდან ნაღდი ფული გაიცემა სალაროს გასავლის ორდერით.

3. საბანკო დაწესებულებებიდან პირების მიერ ნაღდი ფულის მიღება და ჩაბარება რეგულირდება "საკრედიტო დაწესებულებებში საკასო ოპერაციების წარმოების წესების შესახებ" ეროვნული ბანკის დებულებით. საბანკო დაწესებულება პირებზე ნაღდ ფულ გასცემს ჩეკის საფუძველზე, ხოლო პირი ამ თანხას შემოსავალში აიღებს სალაროს შემოსავლის ორდერით, რომლის მეორე ნაწილი ქვითარი მიეკვრება ბანკის იმ დღის ამონაწერს, როცა მოხდა საბანკო დაწესებულებიდან ამ თანხის გაცემა.

4. ხელფასებზე, დახმარებებზე, სტიპენდიებზე, პრემიებზე, ერთჯერად ფულად გაცემებზე გამოიწერება შესაბამისი უწყისი და სალაროს  გასავლის ორდერი.

5. მიმდინარე საჭიროებისათვის სალაროდან ნაღდი ფული შეიძლება გაიცეს საქვეანგარიშოდ ხელმძღვანელის ნებართვის საფუძველზე, სადაც მითითებული იქნება ამ თანხების გამოყენების ვადა. გაცემული თანხებიდან გამოუყენებელი ფული სალაროს უბრუნდება ერთი დღის ვადაში, მისი გამოყენებისათვის დაწესებული ვადის გასვლის შემდეგ საქვეანგარიშო თანხის მიმღები პირები ანგარიშვალდებული არიან ბუღალტერიასთან გამოყენებული თანხების შესახებ.

6. სალაროდან ნაღდი ფულის გაცემისას, მოლარე ვალდებულია ფულის მიმღებს მოსთოვოს პირადობის დამადასრურებელი დოკუმენტი.

7. მოლარემ თანამშრომლებზე, მათი ობიექტური მიზეზებით არყოფნის დროს, ფული შეიძლება გასცეს მინდობილობით. მინდობილობა დამოწმებული უნდა იქნეს კადრების შესაბამისი სტრუქტურული ქვედანაყოფის მიერ. მინდობილობით გაცემული თანხების შესახებ მოლარის მიერ სალაროს ოპერაციებისათვის განკუთვნილ დოკუმენტებში (ორდერში და უწყისში), კეთდება შესაბამისი აღნიშვნა. მინდობილობა თან დაერთვის უწყისს და გასავლის ორდერს.

8. ხელფასების, პრემიების, პენსიების, დახმარებებისა და სტიპენდიების გაცემის ვადის გასვლის შემდეგ მოლარე ახდენს დარჩენილი თანხის დეპონირებას. უწყისში იმ პიროვნებათა მიმართ, რომელთანაც არ მიუღიათ კუთვნილი თანხა, ხდება დეპონირების აღნიშვნა; დგება დეპონირებული თანხების რეესტრი. უწყისის ბოლოს კეთდება შენიშვნა ფაქტობრივად გაცემული და გაუცემელი თანხების შესახებ, რომელიც ექვემდებარება დეპონირებას, რაც დასტურდება ხელმოწერით. მონაცემები ფაქტობრივად გაცემული თანხების შესახებ იწერება სალაროს წიგნში ბუღალტერია ამოწმებს რა მოლარის მიერ გადაცემულ დოკუმენტებს, დეპონირებული თანხები შეაქვს მომსახურე ბანკის დაწესებულებაში, რაზეც გამოიწერება გასავალის ერთი ორდერი.

9. სალაროს შემოსავლისა და გასავალის ორდერებში აღინიშნება მათი შედგენის საფუძველი. ორდერებს თან ერთავის შესაბამისი დოკუმენტები. აღნიშნული ორდერებით ოპერაციების განხორციელება დასაშვებია მხოლოდ მათი შევსების დღეს. სალაროს ორდერები ივსება ბურთულიანი კალმით და მასში ნებისმიერი შესწორების ან ცვლილებების შეტანა აკრძალულია.

10. სალაროს ოპერაციებთან დაკავშირებული საბუთების წარმოებისას მოლარე ვალდებულია შეამოწმოს მისი რეკვიზიტები, თუ საბუთები არ არის ზუსტი, ის გადაეცემა ბუღალტერიას სათანადო გაფორმებისათვის. სალაროს ორდერებზე მოლარე ხელს აწერს ფულის მიღების ან გაცემის ოპერაციისთანავე. მოლარე ადგენს შემოსავალ-გასავლების ორდერების რეესტრს.

11. სალაროში შემოსული და გაცემული ნაღდი ფული აღირიცხება სალაროს წიგნში. მოლარე ავსებს მხოლოდ ერთ ზონარგაყრილ, გვერდებდანომრილ და ლუქიან სალაროს წიგნს, რომელიც დამოწმებულ უნდა იქნეს  ხელმძღვანელისა და მთავარი ბუღალტრის ხელმოწერით.

12. სალაროს წიგნში ჩანაწერი კეთდება ორ ცალად გადასაღები ქაღალდის მეშვეობით. მეორე პირი მოიხევა და წარმოადგენს ბუღალტერისათან მოლარის საანგარიშგებო საბუთს. პირველი პირი რჩება სალაროს წიგნში, ორივე პირი აღირიცხება ერთი და იმავე ნომრით.

13. სალაროს წიგნში ჩანაწერების წაშლა, ამოფხეკა, გადასწორება დაუშვებელია. ნებისმიერი შეცდომის გასწორება უნდა მოხდეს შეცდომით (არასწორად) ჩანაწერის გადახაზვით, ისე რომ გადახაზული ჩანაწერი იკითხებოდეს და მის ნაცვლად გაკეთდეს სწორი ჩანაწერი, რაც დადასტურებელი უნდა იქნეს მოლარის და მთავარი ბუღალტერის მიერ.

14. სალაროს წიგნში მოლარე ჩანაწერს აკეთებს დაუყოვნებლივ, ოპერაციის მოხდენისთანავე, თითოეული ორდერის მიხედვით. ფულის მიღების ან გაცემის შემდეგ ყოველდღიურად, სამუშაო დღის ბოლომდე მოლარე აჯამებს დღის განმავლობაში შესრულებულ ოპერაციებს გამოჰყავს სალაროში დარჩენილი ფულის ნაშთი და სალაროს წიგნში ხელის მოწერის შემდეგ წიგნის მეორე, მოსახევ პირს გადასცემს ბუღალტერიას, როგორც მოლარის საანგარიშგებო დოკუმენტს სალაროს შემოსავლებისა და გასავლის საბუთებთან ერთად.

15. სალაროს წიგნის სწორად წარმოების კონტროლი ეკისრება მთავარ ბუღალტერს.


მუხლი 4. სალაროს ტექნიკური გამაგრება, მისი დაცვა და სახანძრო      

     უსაფრთხოება

1. მოცემული დებულების პირველი მუხლის პირველ პუნქტში ჩამოთვლილი პირები, რომლებიც ახდენენ ნაღდი ფულის ანგარიშსწორებას, ვალდებულნი არიან ჰქონდეთ სალარო, სალარო არის ნაღდი ფულის მიღების, გაცემისა და შენახვისათვის განკუთვნილი სპეციალური ოთახი, რომელიც იზოლირებულია სხვა ოთახებისა და დამხმარე სათავსოებისაგან.

2. ნაღდი ფულისა და სალაროს დოკუმენტაციის უსაფრთხო შენახვის მიზნით, სალარო აღჭურვილი უნდა იქნეს სეიფებით ან ცეცხლგამძლე ლითონის კარადებით.

3. სალაროს ტექნიკური გამაგრებისა და დაცვის, აგრეთვე სახანძრო უსაფრთხოების საკითხების შეთანხმება ხდება შსს შესაბამის სამსახურებთან მოქმედი ნორმატიული დოკუმენტების საფუძველზე.


მუხლი 5. სალაროს ექსპლუატაცია

1. ოპერაციების განხორციელებისას, სალარო იკეტება შიგნიდან და მასში შესვლის უფლება აქვს მხოლოდ ხელმძღვანელსა და მთავარ ბუღალტერს, აგრეთვე ხელმძღვანელის ბრძანებით უფლებამოსილ პირებს.

2. სამუშაო დღის ბოლოს ნაღდი ფულის ნაშთი იკეტება სეიფში, რომელიც ილუქება მოლარის ლუქის ბეჭდით. სალაროში სხვა პირების კუთვნილი ნაღდი ფული და ფასეულობის შენახვა აკრძალულია. მოლარის ლუქის ბეჭდით ილუქება სალაროს კარიც. სალაროს კარების, სეიფის გასაღები და ლუქის ბეჭედი  ინახება მხოლოდ მოლარესთან. გასაღებების დუბლიკატები ინახება ხელმძღვანელობასთან მოლარის ლუქით დალუქულ კონვერტებში.

3. სალაროს ან სეიფის კარების გაღებისას, მოლარე ვალდებულია შეამოწმოს ლუქის მთლიანობა, რაიმე დარღვევის შემთხვევაში უნდა ეცნობოს ხელმძღვანელობას და პოლიციას. პოლიციას შეტყობინება ეგზავნება აგრეთვე გასაღებისა და ლუქის ბეჭდის დაკარგვის შემთხვევაში. შემოწმების შედეგად დგება აქტი, რომლის პირები გადაეცემა შემოწმებაში მონაწილე მხარეებს.


მუხლი 6. პასუხისმგებლობა

1. სალარო მოწმდება მოულოდნელად. სალაროს შემოწმების პერიოდულობა განისაზღვრება ხელმძღვანელობის მიერ. ფულადი საშუალებების დანაკლისის დაეწერებათ დამნაშავე პირებს, რომლებიც პასუხს აგებენ მოქმედი კანონმდებლობის შესაბამისად.

2. სალაროს ყოველდღიური ნაშთის ლიმიტის დარღვევისათვის პასუხისგებლობა განისაზღვრება მოქმედი კანონმდებლოობის შესაბამისად.

